ENGADOS NO GALLO

O pasado sábado, 4 de outubro, ás 10:00h., reunímonos no lugar da Ponte 20 voluntarios e voluntarias do Fervedoiro co obxecto de desenvolver a actividade programada polo Proxecto Ríos (ADEGA) de limpar un tramo dun cauce fluvial do termo municipal cuntiense, tal e como así tamén o fixeron outros colectivos, ese mesmo día, en distintos lugares de Galiza.
A xeira de traballo durou dende a hora programada até ben pasadas as 14:00h., e tanto das beiras do río Gallo como do seu leito extraéronse numerosos residuos sólidos, de variada procedencia, o que demostra dúas cousas fundamentais: 

a) que o río –como tantos ríos da nación– non está limpo, e

b) que a se precisa, urxentemente, concienciar á nosa sociedade de que depende de todos/as a conservación dos nosos ríos, dos recursos fluviais, das especies vexetais e animais de ribeira, e para iso teñen que se mollar os políticos, as administracións públicas, tomando decisións difíciles e firmes.
Do Gallo, e as súas beiras, nun tramo aproximado de 700m que se puido peitear, extraéronse non menos de 300 quilos de residuos, entre os que había aparatos de radio, básculas de baño, un somier, o cristal dianteiro dun vehículo, sacos de cemento endurecido, perfís de obra, a estrutura de ferro dun asento dun coche, plásticos, botes metálicos ou doutro material, unha sulfatadora, moreas de ferros, arameo (de obras) e de fincas,...

Alén disto, antes de comezar a faena, fixéronse medicións de PH das augas do río, que deron normais, así como tamén se comprobou a presenza de escuma dalgunha tubaxe que verte na zona do Espadenal (segundo se puido comprobar in situ, aínda que isto xa se observa dende hai tempo).

O día anterior, o venres, O Fervedoiro reuniuse para tratar sobre este e outros asuntos, estudar o protocolo de traballo para a limpeza do río, e volveuse a ratificar aquel manifesto polo cal este colectivo declaraba e denunciaba, que por multitude de razóns sociais, políticas, económicas e sanitarias o encoro da Baxe (Cuntis-Caldas de Reis-Moraña) debe ser derrubado canto antes, tal e como tamén o teñen declarado distintos colectivos galegos e incluso o aprobou o pleno do concello caldense: que opinarán os concellos cuntiense e morañés?

-Silencio,... Todos/as caladiños/as,... sen dar un chío. Cómpre mollarse, pronunciar opinións e actuar, posto que o benestar e a saúde da poboación caldense –por mor das existencia da alga tóxica microcistis areuginosa- depende de compromisos públicos, e da valentía (ás veces ausente),... 
